
Adnoddau ar gyfer Her Dinasyddiaeth Fyd-eang Uwch: Economeg
Thema: Bwyd a Lloches
· Ystyriwch sut y gall, ac y mae, penderfyniadau economaidd a wneir mewn un rhan o'r byd yn effeithio ar fywyd economaidd gwledydd eraill.
· Archwiliwch, yn arbennig, effaith economaidd penderfyniad yr UE i godi'r cap ar gynhyrchu betys siwgr erbyn 2017 ar ffermwyr cansenni siwgr graddfa fechan yng ngwledydd Affrica, y Caribî a'r Môr Tawel (ACMT) a'r Gwledydd Lleiaf Datblygedig (GLlD) eraill.
· www.schumacherinstitute.org.uk/.../bristol-how-we-can-sweeten-sugar-cr..
Bryste, sut allwn ni droi'r Cwymp Siwgr yn brofiad melysach? Gan Roger James

26 Mawrth
Cyhoeddwyd gan yr adran weinyddol
Wrth i Fryste baratoi i gynnal Cynhadledd Masnach Deg Ryngwladol 2015, mae gennym reswm da i ddathlu! Pam? - wel, yn ystod y 12 mis hyd at Dachwedd 2014, roedd dros 40 y cant o'r siwgr a werthwyd yn archfarchnadoedd y DU yn siwgr Masnach Deg. Mae hon yn gyfran uwch na chyfran siocled, coffi, te neu fananas Masnach Deg.  Cynhyrchir  siwgr Masnach Deg gan 62,200 o ffermwyr cansenni siwgr mân-ddaliad mewn 17 o wledydd. Mae gan Fryste hanes sylweddol y mae'n ei rannu â'r ffermwyr hyn.
Roedd Masnachwyr Bryste yn amlwg iawn ym masnach caethwasiaeth Lloegr yn hanner cyntaf y 18fed ganrif. Yn gyflym iawn daeth yn gartref i fasnach mewnforio siwgr ffyniannus. Datblygwyd tai siwgr ym Mryste, gweler Yr Hanes Melys?, wrth i'r farchnad siwgr amrwd o ynysoedd y Caribî dyfu. Bu i nifer o deuluoedd masnachwyr Bryste ymgyfoethogi o ganlyniad i fasnachu siwgr gan ddefnyddio eu cyfoeth i brynu, adeiladu neu ymestyn tai bonedd mawr ac ystadau o gwmpas Bryste.
Heddiw mae bywoliaeth cannoedd o filoedd o fferiwyr siŵr mân-ddaliad yn y Caribî, Affrica a'r Môr Tawel (CAMT) a'r Gwledydd Lleiaf Datblygedig (GLlD) dan fygythiad oherwydd diwygiadau arfaethedig ym marchnad siwgr yr UE. Mae llawer o'r ffermwyr yma a'u teuluoedd wedi bod yn cyflenwi siwgr i Brydain ers 50 mlynedd a mwy. Yn wir, mae dros chwarter y siwgr cansen a fewnforir i'r UE o wledydd CAMT a GLlD yn dod i'r DU. Bydd system cwota'r Undeb Ewropeaidd sy'n capio cynhyrchu siwgr betys yn yr UE, oedd yn galluogi cynhyrchwyr mewn gwledydd sy'n datblygu i gynnal eu troedle ym marchnad yr Undeb Ewropeaidd, yn dod i ben yn 2017.
Mae diwygiadau'r UE yn digwydd ar yr un adeg â gostyngiad mawr ym mhris siwgr yn fyd-eang, sydd wedi cael ei haneru mewn tair blynedd. Gyda'i gilydd, mae'r ddau newid hwn yn bygwth bod yn drychinebus i ffermwyr graddfa fechan a'u cymunedau.
Mae'r sefydliad Masnach Deg wedi lansio ei adroddiad ar Gwymp Siwgr sy'n rhoi sylw i ganlyniadau trychinebus posibl diwygio'r farchnad siwgr yn yr UE i gannoedd o filoedd o ffermwyr cansenni siwgr graddfa fechan a'u teuluoedd.
Mae adroddiad Masnach Deg yn archwilio penderfyniad yr UE i ddiddymu pob cwota cynhyrchu betys siwgr erbyn 2017, mewn cyd-destun o dair blynedd o ostyngiad mewn prisiau siwgr yn fyd-eang. Mae ein hadroddiad yn amlinellu bod Cyngor Gweinidogion Amaeth a'r Comisiwn wedi gwneud y penderfyniad er gwaethaf pleidlais gref gan Aelodau'r Senedd Ewropeaidd i beidio diwygio tan 2020, ac er gaethaf tystiolaeth gref mewn adroddiad a gomisiynwyd gan Adran Datblygu Rhyngwladol y DU  . Bu i adroddiad yr ADRh, Effaith Diwygio Polisi'r UE ar Wledydd sy'n Datblygu, ganfod y gallai diddymu cwota siwgr yr UE erbyn 2020 gynyddu nifer y bobl sy'n byw mewn tlodi o gwmpas y byd i 200,000. 
Mae gwleidyddiaeth a gwleidyddion eisoes wedi gwneud cam â'r ffermwyr cansenni siwgr yma. Ond nid yw hynny'n golygu y dylem ni fel siopwyr wneud hynny hefyd. Felly, dyma beth allwn ei wneud:
Yr wythnos hon, ewch allan a dewis siwgr Masnach Deg, sydd  ar gael mewn llawer o siopau, neu os na allwch ddod o hyd iddo, gofynnwch i reolwr y siop pam nad ydynt yn ei stocio - gall hynny fod yn hawdd drwy archebu ein  cardiau post 'Stock It’ os dymunwch wneud hynny.
Cefnogwch yr  ymgyrch  sy'n galw ar yr UE (a llywodraeth y DU fel aelod) i gychwyn menter newydd er mwyn cefnogi gwledydd ACMT sy'n cynhyrchu siwgr a'u cymunedau ffermio, yn cynnwys 62,200 o ffermwyr cansenni siwgr Masnach Deg, er mwyn addasu i'r byd newydd heriol o siwgr rhad. Gall ymgyrchwyr gysylltu  â'u Haelodau o Senedd Ewrop er mwyn sicrhau bod ffermwyr cansenni siwgr tlawd yn derbyn y cymorth a'r arian sydd ei angen arnynt er mwyn gwarchod eu bywoliaeth.
"Siwgr yw asgwrn cefn ein heconomi a ffynhonnell ein hincwm," meddai Alexia, tyfwr siwgr o Jamaica. "Heb y diwydiant siwgr...ni fyddai plant yn gallu mynd i'r ysgol, byddai siopau yn cau; byddai hynny'n effeithio ar bob unigolyn." Ymgyfoethogodd Bryste ar y fasnach hon: Mae 2015 yn flwyddyn allweddol i gefnogi’r tyfwyr sydd angen ein cefnogaeth. Gall ein cynhadledd Masnach Deg ryngwladol helpu i greu gwaddol newydd.
Mae Roger James yn ymgyrchydd Masnach Deg y De Orllewin. Dilynwch ef @scryfapen.                                                    
· http://www.theguardian.com/world/2015/feb/21/jamaican-farmers-bleak-future-eu-sugar-beet-production-cap

http://www.theguardian.com/world/2015/feb/21/jamaican-farmers-bleak-future-eu-sugar-beet-production-cap

Yn fuan bydd Ewrop yn caniatáu i'w gwledydd dyfu mwy o fetys siwgr, fydd yn llethu economïau yn y Caribî, a masnach a fu'n sylfaen i ymerodraeth Prydain

Mulod a brynwyd gyda Phremiwm Masnach Deg ym Mharc Worthy yn Jamaica. Llun: O’Brien Brown/Fairtrade Foundation.
Ymhellach i'r bryniau, rydym yn gwylio peth o'r gwrtaith hwnnw a brynwyd gan y gymdeithas (am bris gostyngedig o ganlyniad i gyfraddau swp, a sicrwydd gwerth y premiwm a dalwyd mewn doleri US) yn cael ei ddosbarthu o gefn amlwyth.
Mae'r ffermwyr yn ciwio o dan adlen yn yr haul poeth yn disgwyl am eu dyraniad. Maent yn cael eu cadw yn eu lle - ym mhob ystyr -  gan Alexia Ludford, llysferch Fitzroy Douglas ac eiriolwr huawdl ar ran model Masnach Deg.
Fel ffarmwraig ei hun, mae'n dweud: "Rwyf yn gwneud y gwaith hwn am ddim oherwydd rwyf yn gweld pa mor bell mae'r effeithiau yn treiddio i'r gymuned. Am y tro cyntaf mae'r ffermwyr yn teimlo bod ganddynt ran i'w chwarae yn y dyfodol."
Ludford drefnodd y newid o ddefnyddio chwynladdwr paracwat i ddefnyddio plaladdwyr llai gwenwynig. Bu iddi ddarganfod ymchwil yr oedd hi'n dweud oedd yn dangos y gallai paracwat achosi analluedd. Dros nos fe gyflawnodd yr hyn allai wedi cymryd blynyddoedd i ymgyrch ymwybyddiaeth gan lywodraeth i'w gyflawni.
Andrew Wright yw rheolwr cyswllt Masnach Deg Jamaica. Roedd ei dad yn ffermwr cansenni siwgr. "Cyn iddo farw fe lusgodd fi i'r diwydiant," meddai wrth chwerthin.
"Roedd ganddo 144 acer ond roeddwn yn arfer cwyno wrtho nad oedd yn gwneud dim arian. Dywedai: dos di ati; gwna wahaniaeth. Felly byddai wedi bod yn falch o weld hyn, rwy'n meddwl."
Mae Wright yn llawn cynlluniau a strategaethau ar gyfer lliniaru'r heriau sydd i ddod. Nid yw'n diystyru'r argyfwng ond mae'n ffyddiog y gall rhai o'r newidiadau - grymuso a hyblygrwydd - fod yn barhaol.
Wrth i ni siarad, mae'n fy nghyflwyno i Adolphus Ward, ffermwr cansenni siwgr sy'n disgwyl am ei wrtaith. Mae Ward yn 78 oed. Mae wedi gweithio drwy gydol ei oes yn yr un caeau.
"Rwyf wrth fy modd efo'r gansen," meddai. "Fe ddywedai hyn wrthych: mae angen i ni gynyddu'r cynhyrchiant. Dim ond 2,000 doler Jamaica [tua £12] y dydd allwn ni ei dalu i dorwyr yn ystod y cynhaeaf. Mae'n rhaid iddynt ganfod bwyd a lle i fyw drwy gydol y flwyddyn."
Un o'i broblemau oes fu cludo ei gansenni sydd wedi eu torri i'r ffatri o fewn y 72 awr cyn iddynt ddifetha.
"Drwy gydol fy oes dim ond un mul fu gen i, ac nid yw hynny yn ddigon," meddai. "Llynedd bu i mi wneud cais am ful arall [i'r Premiwm Masnach Deg]. Cefais ddau!" yn ystod ei gynhaeaf gorau cynhyrchodd 39 tunnell o gansenni. Eleni mae'n gobeithio cynhyrchu 50 tunnell. "Rwyf yn ehangu," meddai.
Mae yna wytnwch yn perthyn i'r ffermwyr, sy'n debyg i wytnwch eu cnwd. Ni ellid cyfleu gwreiddiedigrwydd y lle yn well na mewn siop un ystafell ym mhlwyf Trelawny yng ngogledd orllewin yr ynys, rhyw ddwy awr o daith sigledig mewn cerbyd i fyny o ganolfannau gwyliau moethus Bae Montego, ond mewn byd cwbl wahanol.
Mae'r siop yn cael ei rhedeg gan Wellesey Bolt, ffermwr siwgr gydol ei oes - mae'n dal yn berchen ar rai aceri - a thad y dyn cyflymaf erioed.
Dydd Sadwrn diwethaf, fel bob diwrnod arall, roedd Bolt yn gwasanaethu ei ychydig gwsmeriaid rheolaidd y tu ôl i'w gownter. O'i flaen roedd papur newydd y diwrnod hwnnw oedd yn cyfeirio at nod Usain o ymddeol ymhen dwy flynedd. Nid oes gan Wellesey Bolt unrhyw fwriad o'r fath. "Fe fyddai farw i fyny fan hyn, dim amheuaeth," meddai wrthyf gan chwerthin.
Pan gychwynnodd Bolt fagu ei dri o blant roedd hefyd yn ffermio siwgr, fel ei dad o'i flaen. Yn ystod tymor y cynhaeaf, efallai byddai ei ddau fab yn ei helpu yn y caeau cyn mynd i'r ysgol.
"Mae'n waith caled a garw. Bu i mi fedi 200 tunnell un flwyddyn ac ni dderbyniais yr un ddoler i dalu am y costau," meddai. "Nid oedd y sudd yn ddigon da, meddent."
Tua'r adeg honno y penderfynodd Bolt agor ei siop nwyddau, sydd wedi ei stocio ag ychydig fasgedi o iamiau a llyriaid ac ambell eitem allweddol ar gyfer y cartref. Mae'n siarad yn llawn rhyfeddod ynglŷn â sut mae pethau wedi digwydd.
Roedd yn arfer rhedeg yn yr ysgol, "ond yn y dyddiau hynny nid oedd gennym system amseru felly nid wyf yn gwybod pa mor gyflym yr oeddwn, ond yn sicr nid oeddwn mor gyflym â fy mab".
Mae'n awgrymu, mewn bywyd arall, heb y canfed rhan o eiliad ychwanegol yna, mae'n bosibl y byddai Usain wedi mynd i ffermio hefyd, neu ddilyn ôl ei draed i'r siop. Fel y mae, mae enwogrwydd ei fab wedi helpu'r tad i brynu 4x4 newydd ac estyniad newydd ar gefn ei dŷ. A yw wedi meddwl am symud i ffwrdd?

Wellesley Bolt y tu allan i'w siop. Llun: Nicola Frame/Fairtrade Foundation
Mae Usain wedi ceisio ei berswadio ambell dro. "Ond i mi nid yw gadael yr holl waith caled yr wyf wedi ei wneud yma a chychwyn busnes yn rhywle arall yn gwneud synnwyr,", meddai. "Dyma fy nghartref."
Hefyd yn ymweld â siop Bolt mae Paulette Richards, ysgrifennydd cymdeithas ffermwyr siwgr Trelawny. Tyfodd i fyny yn cario cansenni ar ei phen dros yr afon o fferm ei thad.
Mae'n sgwrsio â Bolt ynglŷn â'r ddwy flynedd o 2010 pan gaeodd y felin siwgr leol ac effaith hynny ar bobl - astudiaeth achos o beth all fod ar y gorwel. Chwalodd pethau.
"Siwgr yw asgwrn cefn y lle hwn," meddai. "Effeithiwyd ar yr holl blwyf ac roedd fel tref o ysbrydion. Roedd pobl yn plannu cnydau bychain, pys a thatws iddyn nhw'u hunain."
Bu i ffermwyr gael benthyciadau, nad oeddent yn gallu eu had-dalu; bu i nifer symud o'r caeau, ac nid yw'n gwybod i ble. "Nid oes gennych arian ar gyfer rhoi ysgol i'ch plant. Roeddwn yn arfer prynu tri phwys o iamiau melyn, nawr dim ond pwys allai fforddio. Rydym yn hollol ddibynnol ar y siwgr."
Mae'r ddibyniaeth honno yn gwneud i'r datblygiad arfaethedig fod yn fwy brawychus Mae yna rai prosiectau sy'n archwilio newid i gynhyrchu coffi neu gocoa, ac ymestyn potensial cynhyrchu ethanol o gansenni, ond mae angen amser i ddatblygu'r marchnadoedd hynny ac adnoddau i gael mynediad iddynt, ac nid oes gan y mân-ddeiliaid y naill na'r llall.
Yn ddiweddar, mae Jon Walker, rheolwr siwgr Masnach Deg, wedi mynegi gobaith i'r ffermwyr. Ond nawr mae yn y sefyllfa anodd o gynghori ar ddewisiadau eraill ar gyfer dyfodol mwy llwm. Sut deimlad yw hynny?
"Mae'n deimlad trist," meddai. "Mae'n teimlo'n anghyfiawn. Rwy'n teimlo bod rhaid i ni fynegi bod y cymunedau yma mae'n debyg yn wynebu dirywiad marwol, yn fuan iawn."
At bwy mae'n cyfeirio'r ymdrechion hynny?
"Mae gan ddefnyddwyr y DU gyfraniad mawr i'w wneud," meddai. "Mae angen iddynt aros yn ffyddlon i fusnesau sy'n ffyddlon i'r bobl yma, sydd angen y premiwm Masnach Deg fwy nag erioed."
A thu hwnt i hynny?
"Mae'n gyfrifoldeb ar y rhai sydd â grym i roi sylw i bobl nad ydynt yn gallu rhoi pleidlais iddynt." Meddai Walker. Ar hyn o bryd mae 25% o siwgr Jamaica yn dod i Brydain. Bu'n berthynas fasnach barhaus ac unochrog. "Y broblem yw nad oes ystyriaeth yn cael ei roi i'r ffermwyr yma o bell. A'r peth gwaethaf yw, fel yna mae hi wedi bod erioed."
MASNACH DEG A SIWGR
■ Mae'r siwgr a allforir yn fyd-eang yn werth $47bn.
■ Y prif gynhyrchwyr yw Brasil, India, yr UE, Tsieina, Gwlad Thai a'r Unol Daleithiau, sy'n cynhyrchu tua 65% o siwgr y byd.
■ Mae cansenni siwgr yn wellt tal sy'n debyg i fambŵ sy'n tyfu i uchder o hyd at 6 metr (20tr) mewn gwledydd trofannol yn bennaf. Fel arfer mae'n cael ei dorri â llaw a'i gludo i felinau siwgr. Yma caiff y bonion eu malu'n fân ac echdynnir sudd cansen sy'n cael ei ddefnyddio i greu siwgr amrwd.
■ Mae Masnach Deg yn canolbwyntio ar ffermwyr cansenni siwgr yn Affrica, y Caribî a gwledydd y Môr Tawel, yn cynnwys rhai o wledydd lleiaf datblygedig y byd.
■ Mae yna 37,000 o ffermwyr siwgr, sydd wedi eu rhannu'n 69 o sefydliadau cynhyrchu Masnach Deg ar raddfa fach.
■ Buddsoddwyd hanner y cronfeydd Premiwm Masnach Deg o €7.4m,  a enillodd ffermwyr Masnach Deg yn 2011 gan y cynhyrchwyr, mewn datblygu busnes a datblygu sefydliadol neu gynhyrchu a phrosesu.
■ Mae'r rhan fwyaf o gynnyrch siwgr y byd yn dod o gansenni siwgr. Daw tua 20% o siwgr y byd o fetys siwgr, sy'n cael ei gynhyrchu mewn ardaloedd tymherus yn cynnwys yr UE.
Ffynhonnell: Fairtrade International
· www.fairtrade.org.uk 23 Chwefror, 2015
MAE MASNACH DEG YN EICH ANNOG I FOD YN FFYDDLON I FFERMWYR CANSENNI SIWGR Y MAE'R UE WEDI CEFNU ARNYNT
www.fairtrade.org.uk
23 Chwefror 2015:
MAE MASNACH DEG YN EICH ANNOG I FOD YN FFYDDLON I FFERMWYR CANSENNI SIWGR Y MAE'R UE WEDI CEFNU ARNYNT

Mae Masnach Deg yn galw am ymagwedd newydd sy'n rhoi blaenoriaeth i'r ffermwyr
Bydd arweinwyr y byd yn ymrwymo'n gyhoeddus i Amcanion Datblygu Cynaliadwy'r Cenhedloedd Unedig yn ddiweddarach eleni, er mwyn ceisio lleihau tlodi byd-eang. Ond, mae Sugar Crash adroddiad newydd a gyhoeddwyd gan Sefydliad Masnach Deg heddiw (23 Chwefror), yn dweud y byddai diwygio marchnad siwgr yr UE, gyda chefnogaeth y DU, yn fygythiad i fywoliaeth cannoedd o filoedd o ffermwyr mewn gwledydd sy'n datblygu ac y gallai wthio 200,000 o bobl i fyw mewn tlodi yn ystod y pum mlynedd nesaf[1].

Yn dilyn penderfyniad gan yr UE i godi'r cap ar gynhyrchu betys siwgr erbyn 2017, bydd ffermwyr cansenni siwgr ar raddfa fechan yng ngwledydd Affrica, y Caribî a'r Môr Tawel (ACMT) a'r Gwledydd Lleiaf Datblygedig (GLlD) - yn cynnwys cyn drefedigaethau Prydeinig megis Jamaica, a rhai o wledydd tlotaf y byd megis Malaŵi - yn straffaglu i gystadlu yn erbyn ffermwyr betys siwgr Ewrop, sy'n derbyn cymorthdaliadau gan yr UE[2]. Mae nifer o'r gwledydd hyn wedi cyflenwi siwgr i Brydain am genedlaethau, ac nid oes ganddynt lawer o opsiynau eraill o ran ennill bywoliaeth. 

Yn ôl ymchwil yr Adran Datblygiad Rhyngwladol (ADRh), gallai terfynu'r cwota betys siwgr wthio 200,000 o bobl i fyw mewn tlodi erbyn 2020 mewn gwledydd sy'n datblygu. I wneud pethau'n waeth, mae'r diwygio gan yr UE yn digwydd ar yr un adeg â chwymp ym mhris siwgr yn fyd-eang, sydd wedi cael ei haneru mewn tair blynedd[3]. O ganlyniad i hyn, mae ffermwyr cansenni siwgr, sydd eisoes yn cael eu prisio allan o farchnad yr UE hefyd yn cael eu prisio allan o farchnadoedd eraill, ac mewn perygl o golli eu bywoliaethau yn llawer cynt nag a dybiwyd.

"Siwgr yw asgwrn cefn ein heconomi a ffynhonnell ein hincwm, meddai Paulette Richards, ffarmwraig cansenni siwgr ac ysgrifennydd Cymdeithas Tyfwyr Cansenni Trelawny a St James yn Jamaica, ble mae tua 8% o'r boblogaeth yn ennill eu bywoliaeth yn uniongyrchol neu'n anuniongyrchol o gansenni siwgr[4]. "Heb y diwydiant siwgr...ni fyddai plant yn gallu mynd i'r ysgol yn effeithiol, byddai siopau a'r becws yn cau, byddai hynny'n effeithio ar bob unigolyn." 

Mae dyfodol siwgr Masnach Deg o dan fygythiad hefyd, sydd wedi newid bywydau mwy na 62,000 o ffermwyr cansenni siwgr graddfa fechan mewn gwledydd sy'n datblygu drwy eu galluogi i gynyddu eu cynhyrchiant, gwella eu busnesau, a buddsoddi mewn ystod eang o brosiectau cymunedol megis grantiau addysgol, clinigau iechyd, a mynediad i ddŵr yfed diogel. "Mae Masnach Deg yn fwy na thaliadau ychwanegol, mae'n ymwneud â chreu cyfleoedd newydd, " meddai Alexia Ludford, ffarmwraig cansenni siwgr o Jamaica, sydd yn y DU i lansio adroddiad Masnach Deg. "Mae'r ffermwyr yn elwa, mae'r gymuned yn elwa, mae plant yn elwa, mae pawb yn elwa."

Er bod yr UE wedi darparu arian i gefnogi ffermwyr cansenni siwgr yn ystod y cyfnod pontio, nid yw bob amser wedi cael ei gyfeirio'n effeithiol, ac yn ôl Adran Fwyd a Materion Gwledig y DU, ni fydd y buddion yn effeithiol mewn da bryd[5].
Dywedodd Michael Gidney, Prif Weithredwr Sefydliad Masnach Deg: "Ni allwn eistedd yn ôl a gwylio miloedd o ffermwyr cansenni siwgr mewn gwledydd sy'n datblygu, sydd wedi cyflenwi siwgr i'r DU ers cenedlaethau - ac mewn rhai achosion, sydd wedi cael eu hannog gan gronfeydd yr UE i dyfu mwy o siwgr - yn colli eu bywoliaeth. Nid creu tegwch yw hyn, oherwydd mae ffermwyr betys siwgr Ewrop yn derbyn cymhorthdal gan yr UE.
Mae angen ymagwedd newydd sy'n rhoi blaenoriaeth i'r ffermwyr. Rydym yn galw ar yr UE i ddod â llywodraethau, busnesau a chymdeithasau sifil ynghyd i ganfod atebion fydd yn cefnogi ffermwyr cansenni siwgr i barhau i gynhyrchu, i ganfod marchnadoedd newydd neu i arallgyfeirio. Mae'n hanfodol eu bod yn cynnwys ffermwyr siwgr yn y broses - ac oherwydd bod chwarter y siwgr a fewnforir i'r UE o'r gwledydd hyn yn dod i'r DU, mae'n rhaid i'r DFID chwarae rôl arweiniol.

"Gall siopwyr Prydain hefyd gyfrannu. Rydym yn gofyn iddynt fod yn ffyddlon i'r ffermwyr cansenni siwgr y mae gwleidyddiaeth wedi gwneud cam â hwy, drwy ddewis siwgr Masnach Deg neu ofyn i'w harchfarchnadoedd ei stocio. Mae bywydau pobl yn ein basgedi, ac nid ydym yn credu y byddai pobl eisiau prynu siwgr sy'n costio ceiniog neu ddwy yn llai am bob bag, petaent yn gwybod mai'r wir gost fyddai gwthio cannoedd o filoedd o bobl i fyw mewn tlodi."
Mae adroddiad Sugar Crash Sefydliad Masnach Deg yn nodi lansio Pythefnos Masnach Deg 2015. Cynhaliwyd Pythefnos Masnach Deg am y tro cyntaf ym 1995, ac mae'r ymgyrch eleni yn rhoi sylw i'r cynhyrchwyr sy'n tyfu rhai o'n hoff fwydydd bob dydd - yn cynnwys cocoa, siwgr a the - er mwyn dangos y gwahaniaeth mae Masnach Deg yn ei wneud i'w bywydau a pham fod gwir angen Masnach Deg. Anogir defnyddwyr i "ddewis cynhyrchion sy'n newid bywydau" a gofynnir i fanwerthwyr a busnesau eraill i "stocio cynhyrchion sy'n newid bywydau".
–  DIWEDD  –
· www.tralac.org

08 Mai 2014
Mae Willemien Viljoen, Ymchwilydd tralac, yn trafod goblygiadau cyfundrefn mewnforio siwgr newydd yr Undeb Ewropeaidd i wledydd Affrica
Yr Undeb Ewropeaidd yw cynhyrchydd betys siwgr mwyaf y byd a phrif fewnforiwr siwgr cansen ar gyfer puro. Mae tua 50 y cant o siwgr betys y byd yn cael ei gynhyrchu yn yr UE o dan system gwota sy'n pennu bod y cyfanswm cwota o 13.3 miliwn tunnell yn cael ei rannu ymysg aelod wladwriaethau'r UE sy'n cynhyrchu'r siwgr. Mae isafswm pris siwgr betys (ar gyfer cyfansymiau sy'n rhan o'r cwota yn unig) a phris cyfeirnod ar gyfer siwgr gwyn a siwgr amrwd yn rhan o gyfundrefn siwgr gymhleth yr UE fydd yn cael ei newid yn 2017.
Mae gwledydd sy'n datblygu a gwledydd lleiaf datblygedig Grŵp o Wledydd Affrica, y Caribî a'r Môr Tawel (ACMT), yn cynnwys Malaŵi, Lesotho a Swaziland wedi elwa o allforio siwgr amrwd i farchnad yr UE. Ar hyn o bryd mae'r UE yn mewnforio tua 60 y cant o'r galw am siwgr cansen  o wledydd ACMT o ganlyniad i'r mynediad di-doll a di gwota sydd gan y gwledydd hyn i farchnad siwgr yr UE. Rhwng 1999 a 2013 bu cynnydd o 7 y cant yn y siwgr cansen a betys (HS 1701) a fewnforiwyd. Yn 2013 roedd yr UE yn bennaf yn mewnforio siwgr cansen amrwd solid o Frasil, sef prif bartner masnachu siwgr yr UE ers tua 2008. Mae Brasil wedi elwa o system cwota ar fewnforio siwgr sy'n caniatáu iddynt fewnforio tua 1 miliwn tunnell o siwgr i'r UE am dreth ostyngedig neu'n ddi-dreth. Mae pum gwlad yn Affrica ymysg 10 allforiwr siwgr mwyaf i'r UE yn 2013; sef Mauritius, Swaziland, Mozambique, Algeria a Zambia. Er bod yr UE wedi mewnforio swcros wedi'i buro yn bennaf o Fauritius ac Algeria, y prif gynnyrch allforio yn achos y rhan fwyaf o'r gwledydd Affricanaidd eraill, yn cynnwys Swaziland, Mozambique, Malaŵi a Zambia yw siwgr cansen amrwd solid ar gyfer prosesu mwy arno yn yr UE.
Ers diwygiadau 2006 i Bolisi Amaethyddol Cyffredin (PAC) yr UE, yn cynnwys cyfundrefn siwgr newydd fydd yn rhoi terfyn ar gwota cynhyrchu'r UE a phris cyfeirnod i siwgr betys yr UE, mae'n debyg y bydd yr UE yn newid o fod yn fewnforiwr siwgr net i fod yn allforiwr siwgr net. Yn ôl yr UE, bydd y diwygiad siwgr yn cyfrannu tuag at symleiddio'r gyfundrefn siwgr (cynhyrchu a masnachu) a gwell cyfeiriadedd marchnad i bolisi siwgr yr UE. Cyflwynwyd y diwygiadau drwy ostyngiad cychwynnol ym mhris cyfeirnod yr UE ac isafswm pris siwgr ac atgyfnerthwyd hynny gan y penderfyniad i ddiddymu cwotâu siwgr yn 2017.
Mae gwaith diweddar gan y Comisiwn Ewropeaidd (CE) yn dangos y byddai diwygio cyfundrefn siwgr yr UE yn arwain at gynnydd o 4.2 y cant yng nghynhyrchiant siwgr betys yr UE, tra rhagamcanir y bydd mewnforio siwgr yn gostwng 42.6 y cant, yn bennaf oherwydd byddai cynhyrchiant domestig yn disodli mewnforion o drydydd gwledydd drud, megis gwledydd ACMT. Mae'r ymchwil hefyd yn dangos y gallai'r galw presennol am siwgr o wledydd ACMT ostwng yn sylweddol pan ddaw'r diwygiadau siwgr i rym, o ganlyniad i siwgr o wledydd cynhyrchu siwgr cystadleuol, megis Brasil, yn disodli siwgr ACMT ym marchnad yr UE.
Oherwydd yr effaith negyddol posibl y gallai'r diwygiad siwgr ei greu i gynhyrchwyr ACMT, marchnad siwgr y byd a phris siwgr, mae gwledydd Affrica (yn arbennig aelod wladwriaethau COMESA) wedi galw ar i'r UE ymestyn y system cwota hyd at 2020 er mwyn eu galluogi i foderneiddio eu diwydiannau siwgr domestig fel y gallant fod yn fwy cystadleuol ym marchnad y byd.  Mae gwledydd allforio siwgr Affrica hefyd wedi mynegi y bydd raid iddynt newid eu ffocws oddi wrth farchnad yr UE a thuag at gynyddu eu cyfran mewn marchnadoedd rhanbarthol er mwyn digolledu am y gostyngiad yn y galw o'r UE sy'n debygol o ddigwydd pan fo cwotâu siwgr yn cael eu diddymu. Fodd bynnag, fel un o sectorau cynhyrchion sensitif Affrica, yn aml mae diwydiannau siwgr domestig yn cael eu gwarchod gan dollau mewnforio uchel a nifer o rwystrau eraill sy'n berthnasol i'r fasnach siwgr yn yr ardal. O ganlyniad i hyn, mae nifer o wledydd yn mewnforio siwgr o wledydd pellach megis Brasil, Tsieina, India a Gwlad Thai, a De Affrica yw prif gyflenwr siwgr i weddill yr ardal yn Affrica. Er mwyn lliniaru’r gostyngiad a ragfynegir yn y diwydiannau siwgr yn yr ardal, bydd raid i wledydd fynd i'r afael â rhwystrau tollau a rhwystrau eraill cyffredin sy'n berthnasol i fasnachu siwgr yn yr ardal, bod yn fwy cystadleuol drwy foderneiddio cynhyrchu siwgr (e.e. drwy dyfu mathau gwrth-afiechydon ac effeithiau gwell seilwaith) er mwyn gallu cystadlu mewn marchnadoedd presennol gyda chystadleuwyr fel Brasil ac ystyried arallgyfeirio cynhyrchion a gynhyrchir o gansenni siwgr all fod yn gynhyrchion mwy proffidiol, yn cynnwys cynhyrchion gwyrdd megis seliwlos a lignin o bolymerau yn y gansen siwgr, plastig bio a gwrtaith bio.
· http://www.ifpri.org/pressrelease/reforming-global-sugar-trade-what-do-changes-sugar-policy-mean-future?print

Crëwyd gan ANHYSBYS
Diweddarwyd ar 1244060793
Gan David Orden, Uwch Gymrawd Ymchwil, Athrofa Ymchwil Polisi Bwyd Rhyngwladol
Mae newidiadau mawr ar y gorwel ym maes siwgr, un o'r nwyddau amaethyddol a warchodir fwyaf yn y byd. Nid yw newid diweddar ym mholisi'r Undeb Ewropeaidd, allai ail-siapio’r marchnadoedd siwgr yn sylweddol, mewn gwledydd diwydiannol a gwledydd sy'n datblygu, yn cael fawr o sylw yn yr Unol Daleithiau. Mae mesurau gwarchod presennol yn cyfyngu ar fynediad i siwgr yn fyd-eang, yn ystumio cystadleuaeth fyd-eang, ac yn gostwng prisiau a refeniw i nifer o allforwyr cystadleuol a chynhyrchwyr cost isel.
Mae diwygiadau siwgr sylweddol yr UE, y cychwynnwyd arnynt yn 2006, yn canolbwyntio ar dorri cymorthdaliadau i ffermwyr a chau melinau siwgr segur. Gydag amser, gallai'r newid polisi hwn arwain at ostyngiad o draean yng nghynhyrchiant siwgr yn yr Undeb Ewropeaidd, gan newid yr UE o fod yn allforiwr net i fod yn fewnforiwr net. Bydd lleihau gwarchodaeth yr UE hefyd yn creu effeithiau o gwmpas y byd, yn codi prisiau siwgr ac yn darparu cyfleoedd newydd i gynhyrchwyr cost isel, megis Brasil, Colombia, Guatemala, De Affrica a Gwlad Thai. I'r gwrthwyneb, byddai gwledydd sydd ar hyn o bryd yn cael mynediad ffafraethol i farchnadoedd siwgr yn dioddef colledion economaidd.
Mae effeithiau cyflawn y diwygiadau hyn yn aneglur, yn cynnwys sut fydd yr UE yn ymdopi â heriau yn y dyfodol, megis rhyddfrydoli'n llawn y mewnforion siwgr o'r gwledydd lleiaf datblygedig yn 2009. Er hyn, mae'r newidiadau yn arwyddocaol a gallent ddylanwadu yn bolisïau siwgr yr Unol Daleithiau.
Ar hyn o bryd mae polisi'r Unol Daleithiau yn gwarchod cynhyrchwyr a phroseswyr rhag cystadleuaeth drwy gyfyngu ar fewnforion a gwahardd cynhyrchwyr cost isel rhag cael mynediad agored i'r farchnad. Mae hyn yn golygu bod prisiau siwgr domestig yn artiffisial o uchel. Fodd bynnag, mae 40 o wledydd wedi cael mynediad ffafraethol i farchnadoedd yr Unol Daleithiau, yn cynnwys rhai cynhyrchwyr cost uchel, megis nifer o wledydd y Caribî.
Wrth i ddiwygiadau'r UE fynd yn eu blaenau, ac wrth i felysydd corn a marchnadoedd siwgr yr Unol Daleithiau ddod yn fwy integredig â Mecsico o dan NAFTA, gall yr Unol Daleithiau ddod dan bwysau i newid ei rhaglen o gefnogi prisiau siwgr. Mae'n bosibl i'r Unol Daleithiau derfynu cymorthdaliadau siwgr a threfnu i adael y system, fel y mae wedi ei wneud yn achos cwotâu cnau daear a chefnogaeth i brisiau tybaco. Gellid lleihau'r gwaharddiadau ar fewnforion a chynhyrchu domestig a gostwng tariffau. Er y byddai'r newidiadau hyn yn gostwng prisiau siwgr, byddai effaith hyn ar wledydd sy'n datblygu yn amrywiol.
Byddai masnach siwgr byd-eang mwy agored yn llesol i rai gwledydd tlawd yn Affrica, sy'n gynhyrchwyr siwgr cost isel, yn cynnwys Malaŵi a Zimbabwe. Byddai'n ergyd economaidd i wledydd eraill megis Mauritius a Swaziland, o ganlyniad i golli mynediad ffafraethol i'r farchnad.
Er mwyn bod yn gystadleuol ar farchnadoedd siwgr y byd, byddai'n rhaid i wledydd sy'n datblygu gynhyrchu siwgr yn effeithlon ac ar raddfa enfawr, sy'n golygu y byddai'n rhaid iddynt fentro i fyd cynhyrchu uwch-dechnolegol ar raddfa fawr, sy'n bwrw amheuaeth ar y cyfleoedd i ffermwyr mân-ddaliad. Ond, efallai y byddai'n bosibl i gynhyrchwyr siwgr ar raddfa fechan  drefnu mentrau cydweithredol allai gystadlu'n llwyddiannus.
Ymysg y gwledydd sy'n datblygu, Brasil yw'r grym pennaf yn y farchnad siwgr fyd-eang o ddigon. Brasil yw cynhyrchwr ethanol (a gynhyrchir o gansenni siwgr) ac allforiwr siwgr cost isel mwyaf y byd, ac mae ei pholisïau’n effeithio'n fawr ar farchnadoedd y byd. Petai Brasil yn penderfynu cynhyrchu ethanol yn bennaf o'i chansenni siwgr, er enghraifft, byddai pris siwgr yn codi yn fyd-eang. Ar y llaw arall, petai Brasil yn canolbwyntio ar gynhyrchu siwgr, byddai prisiau siwgr yn y marchnadoedd byd-eang yn gostwng.
Mae effeithiau posibl y newidiadau polisi yn enfawr ar ffermwyr mewn gwledydd datblygedig a gwledydd sydd yn datblygu, ond byddai masnachu siwgr yn fwy agored yn fyd-eang yn arwain at fwy o enillwyr a chollwyr. Gan edrych ar esiampl yr UE, dylai'r Unol Daleithiau geisio diwygio ei bolisi siwgr, er mwyn darparu gwell mynediad i'r farchnad. Byddai hyn o fudd i gynhyrchwyr siwgr cost isel mewn gwledydd sy'n datblygu, yn ogystal â defnyddwyr yn yr Unol Daleithiau.
#
Mae'r Sefydliad Ymchwil Polisi Bwyd Rhyngwladol (IFPRI) yn ceisio atebion cynaliadwy er mwyn terfynu newyn a thlodi. Mae'r IFPRI yn un o 15 canolfan a gefnogir gan y Grŵp Ymgynghorol ar Ymchwil Amaethyddol Rhyngwladol, sy'n gynghrair o 64 o lywodraethau, sefydliadau preifat, a sefydliadau rhyngwladol a rhanbarthol.
· http://www.claremoodymep.com/support_for_sugar_cane_farmers
Cefnogaeth i ffermwyr Cansenni Siwgr
Postiwyd gan DAN BREMBER 15pc ar Ebrill 07, 2015

Yn ystod yr wythnosau diweddar mae Clare wedi derbyn llawer iawn o ohebiaeth ynghylch mater pwysig ffermwyr cansenni siwgr mewn gwledydd sy'n datblygu a rôl yr UE wrth roi cefnogaeth iddynt.
Mae Clare a'i chydweithwyr yn y Blaid Lafur yn cytuno bod y ffermwyr cansenni siwgr yma, y mae nifer ohonynt yn cynhyrchu i Fasnach Deg, angen cefnogaeth effeithiol wedi ei dargedu er mwyn sicrhau eu bywoliaeth yn ystod y blynyddoedd sydd i ddod.
Fel cefnogwyr Masnach Deg brwd, mae ASEau Llafur wedi bod yn gweithredu ar y mater hwn am nifer o flynyddoedd. Gwnaethpwyd diwygiadau yn y sector siwgr yn ôl yn 2006, a bu i ASEau Llafur ddadlau o blaid sefydlu cronfa er mwyn helpu ffermwyr cansenni siwgr mewn gwledydd sy'n datblygu i addasu i'r diwygiadau hyn. Sefydlwyd hyn gan yr UE ac fe'i gelwir yn Fesurau Ategol i Brotocol Siwgr. Roedd ganddi gyllideb o €1.2 biliwn fel rhan o Raglen Cydweithrediad Datblygu'r UE.
Oherwydd y bydd y cap ar gynhyrchu siwgr yn yr UE yn cael ei godi yn fuan, mae'n hanfodol bod y ffermwyr yr effeithir arnynt yn parhau i gael cefnogaeth effeithiol. Yn ystod y 18 mis diwethaf, mae ASEau Llafur wedi codi'r mater gyda'r cyn Gomisiynydd Piebalgs a Dirprwyaethau'r UE yn y gwledydd perthnasol, ac wedi gofyn am eglurder ynghylch sut y mae'r rhaglenni cefnogi presennol yn cael eu gweithredu.
Ar yr un pryd, mae Llafur wedi gwrthwynebu caniatáu rhoi mwy o gymorthdaliadau gan rai gwledydd Ewrop i'w diwydiannau betys siwgr, a elwir yn Gymorth Cysylltiedig Gwirfoddol, a bydd yn parhau i wneud hynny. Fel yr ydych yn cyfeirio ato'n briodol, nid yw'n gystadleuaeth deg rhwng cynhyrchwyr siwgr yr UE a ffermwyr cansenni siwgr yn y byd sy'n datblygu.
Yn fwy diweddar, mae ASEau Llafur wedi bod yn gweithio gyda Sefydliad Masnach Deg er mwyn codi'r mater gyda'r Comisiynydd Datblygu presennol, Neven Mimica, a byddant yn gofyn am gyfarfod gydag ef yn ystod yr wythnosau nesaf er mwyn egluro sut y gellir defnyddio'r cyllid presennol yn fwy effeithiol, a sut y gall cyllideb ddatblygu gyffredinol helpu i sicrhau y gall ffermwyr cansenni siwgr barhau i wneud bywoliaeth. Hefyd, dylem sicrhau bod gan ffermwyr sedd wrth y bwrdd pan wneir penderfyniadau sy'n effeithio arnynt.
Bagloriaeth Cymru: Her Dinasyddiaeth Fyd-eang Uwch

